
La nova tecnologia da telecommunicaziun
Tgi paja ils custs per las regiuns?

DA LUCAS DEPLAZES / ANR

■ (anr/ld) Cun la construcziun da la
rait da cabel da fibra da vaider (Glas-
faserkabel) realisescha la Svizra ina
rait da communicaziun moderna. La
dumonda, tge che capita en las re-
giuns da muntogna e tgi che paja ils
auts custs da construcziun è anc aver-
ta.Durant l’emprima mesadad da l’ultim
tschientaner ha la PTT erigì ina rait da
telecommunicaziun sin tut il territori da
la Svizra. Cun in fildarom da conduct èn
vegnidas colliadas las singulas chasadas
cun la centrala regiunala da telefon. Da
lez temp avevan be paucas chasadas in at-
tatg da telefon. Quella rait d’arom trans-
portava sulettamain discurs telefonics e
datas telegraficas. Perquai il vegl num
TT, quai vuleva dir telegraf e telefon.

Il fildarom svanescha
La rait da fildarom ha in dischavantatg
perquai ch’ella trametta ils signals da
communicaziun cun impuls electrics.
Tals impuls perdan ina tscherta capaci-
tad/tensiun sin lunga distanza e ston per-
quai vegnir amplifitgads per pussibilitar
al destinatur ina communicaziun en fur-
ma chapibla. La rait da fildarom existen-
ta vegn a cuntanscher proximamain
il cunfin da capacitad e sto perquai ve-
gnir remplazzada cun cabel da fibra
da vaider.

Quella nova tecnologia transporte-
scha las datas cun undas da glisch, empè
d’impuls electrics. Il cabel da fibra da vai-
der è bler pli lev ed el ha ina capacitad da
transport bler pli auta e svelta. In ulte-
riur grond avantatg munta la stabilitad
da l’impuls da glisch, quai vul dir, las un-
das da glisch restan invariablas sin l’enti-

ra lingia, ellas na dovran pia nagina am-
plificaziun.

Novs basegns da telecommunicaziun
La societad odierna ha basegns multifars

sin il sectur da la telecommunicaziun ed
quests basegns s’augmentan onn per
onn. Ozendi è quasi mintga chasada col-
liada cun la rait fixa da telefon, quai vul
dir cun ina lingia davent da la chasa a la

proxima centrala da telefon. Er tar la rait
mobila (telefonin) dovri sin l’ultima mi-
glia la lingia da fildarom u da fibra da vai-
der. Sa midà èn oz ils basegns u ils gia-
vischs da l’abunent. Dasper il telefon (il
telegraf e svanì) datti uss l’internet,
l’iPhone, il radio, la televisiun ed il stgo-
mi da datas tranter ils divers utilisaders.
Il basegn per il transport da datas è s’aug-
mentà enormamain ed el pretenda en
l’avegnir novas capacitads da transmis-
siun. Vitiers vegn in ulteriur fenomen.
Tut ils secturs da telecommunicaziun
s’uneschan plaun a plaun. Finamira è per-
quai da transportar sin la medema lingia
da trasmissiun discurs per telefon, datas
da l’internet, radio e televisiun. En l’ave-
gnir vegn Swisscom a metter a disposi-
ziun ina plattafurma correspundenta, sin
la basa d’in protocol d’internet (IP). Sin
quest sectur è Swisscom a la testa dal svi-
lup europeic. Quai pretenda ina gronda
capacitad tecnica da transport, l’usche-
numnà indriz da transmissiun a spec-
trum lartg ADSL (Breitbandkommuni-
kaion) e VDSL. 98% dals abunents dis-
ponan gia dad ADSL e 75% da VDSL.

Fibra da vaider è l’avegnir
Dapi ils onns settanta ha la PTT cumen-
zà da realisar plaun a plaun la nova rait da
fibra da vaider. Quai saja in’incumbensa
d’ina generaziun, constatescha Swiss-
com. E cun la liberalisaziun da la PTT è
la situaziun vegnida pli cumplitgada. Sco
PTT deva quai ina suletta interpresa che
era responsabla per la construcziun ed il
mantegniment da las lingias da telefon.
Ussa datti concurrenza e quai ha era ses
avantgs. Per l’ina promova la concurren-
za indrizs innovativs ed ella fa squitsch sin
la qualitad e sin ils pretschs.

Tgi paja ils custs
per las regiuns?

L’infrastructura da basa è gia realisada.
Actualmain vegnan ils abunents da Tu-
ritg, da Basilea e da Genevra colliads
cun lingias da fibra da vaider. Fin il mais
da december 2009 duain var 100 000
chasadas esser colliadas cun la nova rait.
Ils proxim onns suondan S. Gagl, Ber-
na, Friburg e Losanna. Swisscom con-
struescha talas lingias sezza u ensemen
cun autras instituziuns privatas, sco
ovras electricas u interpresas da trans-
missiun. Swisscom quinta per ils pro-
xims onns cun investiziuns da var 8 mil-
liardas francs. Fin l’onn 2015 vul Swiss-
com colliar in terz da las chasadas sviz-
ras cun fibra da vaider. Sco quai ch’il
pledader da Swisscom, Olaf Schulze, s’è
exprimì envers l’Agentura da novitads
rumantscha (ANR) custa ina colliaziun
en ina citad tranter 400 francs fin 1000
francs per mintga chasada. La realisa-
ziun en las regiuns muntagnardas ve-
gnia a custar diesch giadas dapli. Fin uss
na saja quai dentant betg sclerì, tgi che
paja ils custs da construcziun per las re-
giuns periferas. Averta saja era anc la du-
monda, sche quai saja insumma neces-
sari da remplazzar dapertut la rait da fil-
darom. Dapi la liberalisaziun da la PTT
na datti nagina politica da telecommu-
nicaziun naziunala pli. Las aglomera-
ziuns grondas defendan lur interess.
Per las regiuns da muntogna pudess
quai esser nair temp da sa destadar.
Swisscom – che ha fin l’onn 2017 l’in-
carica da la confederaziun da procurar
per ina rait da telecommunicaziun na-
ziunala – vegnia en mintga cas a segirar
il provediment necessari, ha confermà
Schulze.

Il cabel gross è per la transmissiun da la centrala fin al vitg u quartier, quest da mez per
la davoa miglia ed il satigl per la singula chasa. FOTO L. DEPLAZES

■ SVIZRA

Pro Juventute en pitgiras
(anr) La Pro Juventute sa chatta – sco el-
la di sezza – en grondas pitgiras finanzia-
las. Ella fa annualmain deficits da 5 mil-
liuns francs. Persuenter datti pliras ra-
schuns. Las donaziuns èn sa reducidas.
L’atgna purschida vegn vendida mal ed è
strusch enconuschenta. Era sajan las
structuras cumplitgadas ed il potenzial
avant maun na vegnia betg nizzegià.

Per dumagnar la crisa vul Pro Juven-
tute stritgar 20 plazzas da lavur da total
70. Cun quella reducziun pon ins spar-
gnar ca. 2 milliuns francs ad onn. Dus
secturs da fatschenta en la sedia a Turitg
duaian vegnir mess ensemen. Era strate-
gicamain datti grondas midadas. Uschia
vul la fundaziun, ch’exista passa 90 onns,
sa concentrar sin trais secturs principals:
«Scolaziun e clamada», «Medias e con-
sum» sco era «Temp liber e sanadad». Las
structuras èn da concentrar ed era ils
meds vulan ins procurar pli professiunal-
main. Las organisaziuns districtualas da
Pro Juventute duajan daventar pli inde-
pendentas.

En privel èn las purschidas per
200 000 uffants e giuvenils. Be la nume-
ra d’agid 147 – procurada da Pro Juven-
tute – vegnia nizzegiada gratuitamain di
per di da na main che 700 giuvenils. Vi-
tiers vegnan anc il «Pass da vacanzas» e
«Las brevs als geniturs». La Pro Juventu-
te cumbatta davairas per surviver.

■ SWISSCOM

Hansueli Loosli cusseglier d’administraziun
Radunanza dals acziunaris aTuritg

(anr/ld) L’onn 2008 ha Swisscom aug-
mentà la svieuta per 10% sin passa 12
milliardas francs. Il gudogn net è sa re-
ducì per 320 milliuns francs sin 1,75
milliardas francs. Hansueli Loosli, il
directur general da Coop, è nov com-
member dal cussegl d’administraziun.
Per Anton Scherrer, il president dal cus-
segl d’administraziun, è stà l’onn 2008
in dals megliers onns da fatschenta.
Quest resultat è stà realisabel grazia a la
nova strategia da l’interpresa ed al resul-
tat positiv da Fastweb. Swisscom ha aug-
mentà la svieuta per 10% sin 12 198 mil-
liuns francs. Quest augment è stà pussi-
bel grazia a l’incorporaziun da l’interpre-
sa taliana Fastweb, che ha contribuì cun
22,1% u 864 milliuns francs al gudogn
da Swisscom. La concurrenza ha procu-
rà er l’onn passà per ina reducziun dals
pretschs da var in mez milliun francs,
dentant era per ina leva sminuaziun da la
svieuta sin il plaun naziunal. Grazia a la
communicaziun mobila, a la trasmissiun
a spectrum lartg ed a Bluewin tv è la sper-
dita vegnida cumpensada. La bilantscha
da Swisscom per l’onn 2008 serra cun in
gudogn da 2,3 milliardas francs. Senza il
transport dal gudogn da l’onn 2007 sa
resulta per l’onn passà in gudogn net dad
1,75 milliardas francs.

Contribuziuns per ambient e sport
Cun vesaivla satisfacziun ha Scherrer
punctuà che Swisscom disponia d’ina
da las meglieras infrastructuras da tele-
communicaziun da l’Europa. E Swiss-
com vegn ad investir vinavant grondas
summas per restar a la testa dal svilup
tecnologic. L’aczia da Swisscom saja sta-
da detg resistenta ed haja mantegnì sia

valita, malgrà las turbulenzas a la bursa.
Ils ultims diesch onns ha Swisscom in-
demnisà ils acziunaris cun 175 francs
per aczia, quai munta ina rendita da
5%, ha Scherrer menziunà. Per quest

onn paja Swisscom ina dividenta da 19
francs l’aczia.

Swisscom saja er ina part da la Svizra.
Ella mettia er gronda paisa sin la pro-
tecziun da l’ambient e reduceschia l’adie-

ver d’energia, ha sincerà Scherrer. Swiss-
com saja il pli grond consument d’ener-
gia solara. Dapi onns è Swisscom il spon-
sur principal dal sport da skis. Per quest
motiv èn stà preschents era Simon Am-
mann, Laura Gut e Sonja Nef.

Gronds custs da construcziun
Carsten Schloter, il schef operativ, ha con-
statà ch’il servetsch public vegnia pli e pli
impurtant, pervia dals novs basegns da la
clientella. Swisscom ha augmentà il
dumber d’abunents da telefonin per 7%
e vendì ils pli blers apparats d’iPhone. Ils
proxims 20 onns duai la rait da fildarom
vegnir remplazzada cun la nova tecnolo-
gia da transmissiun. Quest project vegn
realisà ensemen cun divers partenaris,
quai che lubescha da reparter ils custs sin
plirs ulitisaders. Il factur principal dals
custs na saja betg la nova tecnologia, ma-
bain la construcziun da las novas lingias
da colliaziun, che muntian a var 85% da
las investiziuns.

Elecziuns
Il president dal cussegl d’administra-
ziun, Anton Scherrer, ha confermà ch’el
vegnia a candidar da nov l’onn proxim.
La radunanza ha elegì da nov Hansueli
Loosli en il cussegl d’administraziun. El
remplazza Fides Baldegger che ha de-
missiunà. Loosli è dapi l’onn 2001 pre-
sident da la direcziun generala Coop. El
dispona d’ina gronda experientscha en
il commerzi da detagl e vegnia a rinfor-
zar il focus da Swisscom sin la clientel-
la, ha Scherrer manegià. Profets vesan
Loosli gia sco successur d’Anton Scher-
rer, che sto remetter ses presidi l’onn
2013.

Per Anton Scherrer, il president da Swisscom, dispona la Svizra da la megliera rait da
telecommunicaziun. FOTO L. DEPLAZES

